
USAHAWAN DAN KOPERASI

SIARAN MEDIA

KUSKOP UMUM TAMBAHAN RM1 JUTA UNTUK LIMA PROJEK TAMU
DESA DI MAS GADING, MENJADIKAN KOMITMEN DI SARAWAK
MELEBIHI RM14 JUTA

KUCHING, 16 September — Kementerian Pembangunan Usahawan dan Koperasi
(KUSKOP) memperuntukkan RM1 juta bagi pelaksanaan lima projek pembinaan baharu
dan naik taraf Tamu Desa di Parlimen Mas Gading sebagai sebahagian daripada usaha
memperluas peluang perniagaan dan meningkatkan aktiviti ekonomi masyarakat luar
bandar.

Lima projek yang dikenal pasti berdasarkan keperluan setempat ialah:

Bina Baharu Pasar Tamu Tembawang Sauh, Bau;
Bina Baharu Gerai Jualan di Kampung Grogo, Bau;
Naik Taraf Pasar Tani Jagoi, Bau;

Naik Taraf Pasar Tani Duyoh, Bau; dan

Naik Taraf Pasar Tani Stenggang, Bau.

Menteri KUSKOP, YB Encik Steven Sim Chee Keong, mengumumkan perkara tersebut
hari ini ketika mengadakan lawatan ke Projek Pembangunan Tamu Desa di Kampung
Grogo, Bau, Sarawak, sebagai sebahagian daripada usaha Kerajaan memperkukuh
ekosistem keusahawanan mikro serta meningkatkan peluang ekonomi masyarakat luar
bandar.

Beliau turut memaklumkan bahawa bagi memastikan projek berkenaan dapat
dilaksanakan secara lebih cekap dan teratur serta mematuhi spesifikasi yang ditetapkan,
UDA Holdings Berhad telah dilantik sebagai Agensi Pelaksana yang bertanggungjawab
terhadap aspek perancangan, pelaksanaan dan pemantauan projek.

Turut hadir ialah YB Encik Mordi Bimol, Timbalan Menteri Belia dan Sukan merangkap
Ahli Parlimen Mas Gading, serta Ahli Parlimen Bandar Kuching merangkap Setiausaha
Politik kepada Menteri KUSKOP, YB Kelvin Yii Lee Wuen.

RM13 JUTA UNTUK 61 PROJEK TAMU DESA DI SARAWAK

Pelaksanaan projek di Mas Gading merupakan sebahagian daripada komitmen lebih
besar KUSKOP dalam memperkukuh ekosistem keusahawanan mikro di luar bandar dan
pinggir bandar Sarawak.

Bagi tempoh 2024 hingga 31 Ogos 2026, sebanyak 61 projek Tamu Desa melibatkan
peruntukan keseluruhan RM13 juta telah dilaksanakan di Sarawak.

Bagi tahun 2026 sahaja, KUSKOP sedang melaksanakan 22 projek Tamu Desa di
seluruh Sarawak, melibatkan satu (1) projek di bawah Rolling Plan Pertama (RP1) Tahun
2026, Rancangan Malaysia Ketiga Belas (RMK-13), dan 21 projek lain.

Dengan tambahan RM1 juta bagi lima projek di Mas Gading ini, keseluruhan
komitmen KUSKOP bagi projek Tamu Desa di Sarawak bagi tempoh 2024 hingga
2026 kini meningkat kepada RM14 juta.

Pelaksanaan projek berkenaan merupakan hasil kerjasama strategik KUSKOP dengan
Kementerian Perdagangan Antarabangsa, Industri dan Pelaburan Sarawak (MINTRED)
serta Kementerian Kesihatan Awam, Perumahan dan Kerajaan Tempatan Sarawak
(MPHLG) melalui Pihak Berkuasa Tempatan (PBT).

PEMBANGUNAN BERDASARKAN KEPERLUAN SETEMPAT

KUSKOP akan terlebih dahulu meneliti dan memuktamadkan beberapa aspek penting
sebelum pelaksanaan projek dimulakan, termasuk pengesahan status pemilikan tapak,
skop pembangunan serta penyediaan dan semakan Bill of Quantities (BQ).

Penelitian ini penting bagi memastikan setiap projek yang dilaksanakan menepati
keperluan komuniti setempat serta dapat disiapkan dalam tempoh dan kos yang
ditetapkan.

Langkah ini selaras dengan pendekatan KUSKOP untuk memastikan pembangunan
infrastruktur keusahawanan di luar bandar bukan sahaja menyediakan tempat berniaga,
malah mampu menjadi pemangkin pertumbuhan ekonomi setempat serta meningkatkan
peluang pendapatan masyarakat.

Pelaksanaan projek Tamu Desa ini turut mencerminkan usaha berterusan Kerajaan
untuk memastikan pembangunan keusahawanan inklusif dapat dinikmati oleh
masyarakat di seluruh negara, termasuk komuniti luar bandar di Sarawak.

Melalui penyediaan kemudahan perniagaan yang lebih baik, Tamu Desa bukan sekadar
menjadi lokasi urus niaga, malah berpotensi menjadi pemangkin aktiviti ekonomi
setempat, meningkatkan pendapatan peniaga serta memperkukuh rantaian ekonomi
komuniti luar bandar.

Hebatkan Perniagaan Malaysia.

